
Sarangahunakritam Krishnanarayana Stotram

ಸಾರಂಗಹೂಣಕೃತಂ ಕೃಷ್ಣನಾರಾಯಣಸ್ತೋತ್ರಂ

ಲೋಮಶಾದ್ಯೋ ಮಂತ್ರವರಃ ಪ್ರಾಪ್ತೋಽಶ್ವಪಟ್ಟತೀರ್ಥಿನಾ .

ತೇನ ಪುರಾ ಚ ತಂ ಮಂತ್ರಂ ಜಜಾಪ ಹೂಣಭಕ್ತರಾಟ್ ..೨೪..

“ಓಂ ನಮಃ ಶ್ರೀಕೃಷ್ಣನಾರಾಯಣಾಯ ಸ್ವಾಮಿನೇ ಸ್ವಾಹಾ” .
ಅಷ್ಟೋತ್ತರಶತವಾರಂ ಜಪ್ತ್ವಾ ನೇಮೇಽಮ್ಬರೇ ಹರಿಂ ..೨೫..

ಅನಾದಿಶ್ರೀಕೃಷ್ಣನಾರಾಯಣ ವಿಷ್ಣೋ ಜಗದ್ಗುರೋ .

ಬಾಲಕೃಷ್ಣ ಹರೇಕೃಷ್ಣ ರಕ್ಷ ರಕ್ಷಯಮಾಮಿಹ ..೨೬..

ಶರಣಾಗತಸಂತ್ರಾತಃ ಪಾಹಿ ಸಿಂಹಾಪದಸ್ತ್ವಿಹ .

ಅರಣ್ಯೇ ತ್ವಾಂ ವಿನಾ ಕೃಷ್ಣ ರಕ್ಷಕೋಽನ್ಯೋ ನ ವಿದ್ಯತೇ ..೨೭..

ಹರೇಕೃಷ್ಣ ಬಾಲಕೃಷ್ಣ ಶೀಘ್ರಮಾಯಾಹಿ ರಕ್ಷ ನಃ .
ಅಂಧಕಾರೇ ವರ್ಧಮಾನೇ ಮೃತ್ಯುರ್ನಃ ಸ್ಯಾನ್ನ ಸಂಶಯಃ ..೨೮..

ಭಕ್ತೋಽಸ್ಮಿ ಚೇತ್ತವ ಕೃಷ್ಣನರಾಯಣ ಪ್ರರಕ್ಷಯ .

ಪ್ರಾಣಿನಾಂ ಜಾಯತೇ ಮೃತ್ಯುಃ ಕ್ವಾಪಿ ನೈವಾಽತ್ರ ಸಂಶಯಃ ..೨೯..

ಕಿಂತು ಕೃಷ್ಣ ಪ್ರಸಹ್ಯಾಽತ್ರ ದೇಹಾನಾಂ ನಖಭೇದನೈಃ .
ಮಹಿಷೀಣಾಂ ತ್ವಕಾಲೇಽತ್ರ ಮೃತ್ಯುರ್ಯೋಗ್ಯೋ ನ ಮೇ ಮತಃ ..೩೦..

ಯಾಸಾಂ ದುಗ್ಧಂ ಹಿ ಭಗವನ್ ಪೀಯತೇ ಪ್ರತ್ಯಹಂ ತ್ವಯಾ .

ಪ್ರಾತರ್ವೈ ಪೂಜನೇ ಕೃಷ್ಣ ನೈವೇದ್ಯೇ ದಿವಸೇ ನಿಶಿ ..೩೧..

ಯದ್ಘೃತೇನ ಪ್ರದೀಪಂ ತೇ ಕಾರಯಾಮಿ ನಿಶಾಮುಖೇ .

ತಾಸಾಂ ತ್ವಂ ರಕ್ಷಣಂ ಚೇನ್ನ ಕರೋಷಿ ನಿರ್ದಯೋ ನು ಕಿಂ ..೩೨..

ಯಾಸಾಂ ಸುಮಧುರಂ ಚಾಪಿ ಪಿಚ್ಛಲಂ ದಧಿ ಚೋತ್ತಮಂ .

ಆಸ್ವಾದಯಸಿ ಕೃಷ್ಣ ತ್ವಂ ಕಥಂ ನೈವ ಪ್ರರಕ್ಷಸಿ ..೩೩..

ಶೀಘ್ರಮಾಯಾಹಿ ರಕ್ಷಾರ್ಥಂ ನೋ ಚೇದ್ಭಕ್ತಸ್ತವಾಽಸ್ಮಿ ಯಃ .
ಸ ಏವ ಪ್ರಥಮಂ ಪ್ರಾಣಾಁಸ್ತ್ಯಕ್ಷ್ಯಾಮಿ  ಪಶುಹೇತವೇ ..೩೪..

ಆಶ್ರಿತಾನಾಂ ರಕ್ಷಣಂ ವೈ ಕಾರ್ಯಂ ಪ್ರಾಕ್ಸ್ವಾಮಿನಾ ಸದಾ .

ಸ್ವಾಮಿನಾಶೇ ತತೋ ನಾಶಃ ಸ್ವಾಮಿದೋಷಾಯ ನೇಷ್ಯತೇ ..೩೫..

ಇಮಾ ಮಹಿಷ್ಯೋ ಮಾಂ ಕೃಷ್ಣ ವೀಕ್ಷಂತಿ ರಕ್ಷಕಂ ಪ್ರತಿ .

ಮಯಿ ಕೃಷ್ಣ ಹೃದಯೇ ತ್ವಂ ಸ್ಥಿತಃ ಸನ್ ಕಿನ್ನ ಪಶ್ಯಸಿ ..೩೬..

ಸಾರಂಗಹೂಣಕೃತಂ ಕೃಷ್ಣನಾರಾಯಣಸ್ತೋತ್ರಂ

ಪಶ್ಯ ಪಶ್ಯ ಹರೇ ಕೃಷ್ಣ ಮಹಾಪತ್ಪತಿತಾ ಇಮಾಃ .
ಭಕ್ಷಕೋ ಭಕ್ಷಕ ಏವ ಮಾಸ್ತು ಚಾಸ್ತ್ವಪಿ ರಕ್ಷಕಃ ..೩೭..

ಇತ್ಯುಕ್ತ್ವಾಽಶ್ರೂಣಿ ಲಕ್ಷ್ಮಿ ಸಮ್ಮುಮೋಚ ಭಕ್ತರಾಣ್ಮಮ .

ಸಾರಂಗಹೂಣೋ ದೀರ್ಘಂ ವೈ ಶ್ವಾಸಂ ಮುಮೋಚ ನಿಸ್ಪೃಹಃ ..೩೮..

ಇತಿ ಶ್ರೀಲಕ್ಷ್ಮೀನಾರಾಯಣೀಯಸಂಹಿತಾಯಾಃ ದ್ವಾಪರಯುಗಸಂತಾನಾತ್ಮಕಸ್ಯ
ತೃತೀಯಖಂಡೇ
೨೦೯-ಅಧ್ಯಾಯಾಂತರ್ಗತಂ ಸಾರಂಗಹೂಣಕೃತಂ ಕೃಷ್ಣನಾರಾಯಣಸ್ತೋತ್ರಂ
ಸಂಪೂರ್ಣಂ .

ಲಕ್ಷ್ಮೀನಾರಾಯಣೀಯಸಂಹಿತಾ .ಖಂಡ ೩.ಅಧ್ಯಾಯ ೨೦೯/೨೪-೩೮..

